
rAdhAShoDashanAmavarNanam

రాధాషోడశనామవర్ణనమ్

శ్రీనారాయణ  ఉవాచ ।
రాధా రాసేశ్వరీ రాసవాసినీ రసికేశ్వరీ ।
కృష్ణప్రాణాధికా   కృష్ణప్రియా   కృష్ణస్వరూపిణీ  ॥ ౧॥
కృష్ణవామాఙ్గసమ్భూతా   పరమాన్దరూపిణీ  ।
కృష్ణా వృన్దావనీ  వృన్దా వృన్దావనవినోదినీ  ॥౨॥
చన్ద్రావలీ  చన్ద్రకాన్తా  శతచన్ద్రప్రభాననా   ।
నామాన్యేతాని సారాణి తేషామభ్యన్తరాణి చ ॥ ౩॥
రాధేత్యేవం చ సంసిద్ధౌ రాకారో దానవాచకః ।
స్వయం నిర్వాణదాత్రీ యా సా రాధా పరికీర్తితా ॥ ౪॥
రాసేసేశ్వరస్య పత్నీయం తేన రాసేశ్వరీ స్మృతా ।
రాసే చ వాసో యస్యాశ్చ తేన సా రాసవాసినీ ॥ ౫॥
సర్వాసాం రసికానాం చ దేవీనామీశ్వరీ పరా ।
ప్రవదన్తి  పురా సన్తస్తేన  తాం రసికేశ్వరీమ్ ॥౬॥
ప్రాణాధికా  ప్రేయసీ  సా కృష్ణస్య  పరమాత్మనః ।
కృష్ణప్రాణాధికా   సా చ కృష్ణేన  పరికీర్తితా ॥ ౭॥
కృష్ణాస్యాతిప్రియా   కాన్తా కృష్ణో వాస్యాః ప్రియః  సదా ।
సర్వైర్దేవగణైరుక్తా    తేన కృష్ణప్రియా   స్మృతా ॥౮॥
కృష్ణరూపం  సంనిధాతుంయా శక్తా చావలీలయా ।
సర్వాంశైః  కృష్ణసదృశీ  తేన కృష్ణస్వరూపిణీ  ॥౯॥
వామాఙ్గార్ధేన   కృష్ణస్య  యా సమ్భూతా పరా సతీ ।
కృష్ణవామాఙ్గసమ్భూతా   తేన కృష్ణేన  కీర్తితా  ॥ ౧౦॥
పరమానన్దరాశిశ్చ  స్వయంమూర్తిమతీ సతీ ।
శ్రుతిభిః  కీర్తితా  తేన పరమానన్దరూపిణీ  ॥ ౧౧॥

కృషిర్మోక్షార్థవచనో  న ఏతోత్కృష్టవాచకః  ।
ఆకారో దాతృవచనస్తేన కృష్ణా ప్రకీర్తితా   ॥ ౧౨॥
అస్తి వృన్దావనం  యస్యాస్తేన వృన్దావనీ  స్మృతా ।
వృన్దావనస్యాధిదేవీ  తేన వాథ ప్రకీర్తితా   ॥ ౧౩॥
సఙ్ఘఃసఖీనాం  వృన్దః  స్యాదకారోఽప్యస్తివాచకః ।
సఖివృన్దోఽస్తి  యస్యాశ్చ సా వృన్దా పరికీర్తితా ॥ ౧౪॥
వృన్దావనే  వినోదశ్చ సోఽస్యా హ్యస్తి చ తత్ర వై ।
వేదా వదన్తి తాం తేన వృన్దావనవినోదినీమ్  ॥ ౧౫॥
నఖచన్ద్రావలీ  వక్త్రచన్ద్రోఽస్తి   యత్ర సంతతమ్ ।
తేన చన్ద్రవలీ  సా చ కృష్ణేన  పరికీర్తితా ॥ ౧౬॥
కాన్తిరస్తి  చన్ద్రతుల్యా  సదా యస్యా దివానిశమ్ ।
సా చన్ద్రకాన్తా  హర్షేణ  హరిణా పరికీర్తితా ॥ ౧౭॥
శరచ్చన్ద్రప్రభా   యస్స్యాశ్చాననేఽస్తి దివానిశమ్ ।
మునినా కీర్తీతా తేన శరచ్చన్ద్రప్రభాననా   ॥ ౧౮॥
ఇదం షోడశనామోక్తమర్థవ్యాఖ్యానసంయుతమ్  ॥
నారాయణేన యద్దత్తం   బ్రహ్మణే  నాభిపఙ్కజే।
బ్రహ్మణా  చ పురా దత్తం ధర్మాయ జనకాయ మే ॥ ౧౯॥
ధర్మేణ కృపయా దత్తం మహ్యమాదిత్యపర్వణి ।
పుష్కరే చ మహాతీర్థే పుణ్యాహే దేవసంసది॥
రాధాప్రభావప్రస్తావే   సుప్రసన్నేన  చేతసా ॥౨౦॥
ఇదం స్తోత్రం  మహాపుణ్యం తుభ్యం దత్తం మయామునే ।
నిన్దకాయావైష్ణవాయ    న దాతవ్యం మహామునే ॥౨౧॥
యావజ్జీవమిదం  స్తోత్రం  త్రిసంధ్యం  యః పఠేన్నరః ।
రాధామాధవయోః పాదపద్మే భక్తిర్భవేదిహ ॥౨౨॥
అన్తే లభేత్తయోర్దాస్యం  శశ్వత్సహచరో భవేత్ ।
అణిమాదికసిధిం చ సమ్ప్రాప్య నిత్యవిగ్రహమ్  ॥౨౩॥

వ్రతదానోపవాఇశ్చ  సర్వైర్నియమపూర్వకైః   ।
చతుర్ణాం  చైవ  వేదానాం పాఠైః  సర్వార్థసంయుతైః   ॥౨౪॥
సర్వేషాం యజ్ఞతీర్థానాం   కరణైర్విధివోధితః  ।
ప్రదక్షిణేన  భుమేశ్చ కృత్స్నాయా ఏవ సప్తధా ॥౨౫॥
శరణాగతరక్షాయామజ్ఞానాం  జ్ఞానదానతః  ।
దేవానాం వైష్ణవానాం   చ దర్శనేనాపి యత్ ఫలమ్ ॥౨౬॥
తదేవ స్తోత్రపాఠస్య  కలాం నార్హతి  షోడశీమ్ ।
స్తోత్రస్యాస్య  ప్రభావేణ  జీవన్ముక్తో భవేన్నరః ॥౨౭॥
ఇతి శ్రీబ్రహ్మవైవర్తే     శ్రీనారాయణకృతం  రాధాషోడశనామ వర్ణనమ్  ॥

